
Annotatsiya 
Mazkur toʻplamda “Yangi davr ilm-fani: inson uchun innovatsion gʻoya va 
yechimlar” mavzusidagi XV Respublika ilmiy-amaliy konferensiyasi materiallari 
jamlangan. Nashrda respublikaning turli oliy taʼlim muassasalari, ilmiy markazlari 
va amaliyotchi mutaxassislari tomonidan tayyorlangan maqolalar oʻrin olgan boʻlib, 
ular ijtimoiy-gumanitar, tabiiy, texnik va yuridik fanlarning dolzarb muammolari va 
ularning innovatsion yechimlariga bagʻishlangan.  
Ushbu nashr ilmiy izlanuvchilar, oliy taʼlim oʻqituvchilari, doktorantlar va soha 
mutaxassislari uchun foydali qoʻllanma boʻlib xizmat qiladi. 
 
Kalit soʻzlar: ilmiy-amaliy konferensiya, innovatsion yondashuv, zamonaviy fan, 
fanlararo integratsiya, ilmiy-tadqiqot, nazariya va amaliyot, ilmiy hamkorlik.  

Kirish. 

So'nggi yillarda yoshlar tadbirkorligini rivojlantirish davlat iqtisodiy siyosatining 

ustuvor yo'nalishlaridan biriga aylandi. Biroq ushbu yo'nalishda erishilgan ijobiy natijalarga 

qaramay, yosh tadbirkorlarning biznesni tashkil etish va uni barqaror rivojlantirish jarayonida 

moliyaviy resurslardan foydalanish, malakali maslahat xizmatlarini olish, innovatsion 

infratuzilmaga ulanish, bozorlar bilan integratsiyalashish hamda investitsiyalarni jalb etish 

bilan bog'liq qator muammolar saqlanib qolmoqda. Mazkur holat yoshlar tadbirkorligini 

qo'llab-quvvatlash bo'yicha mavjud mexanizmlarni alohida-alohida emas, balki o'zaro uzviy 

bog'langan yagona tizim – tadbirkorlik ekotizimi asosida takomillashtirish zarurligini 

ko'rsatadi. 

Jahon amaliyotida tadbirkorlik ekotizimi davlat organlari, oliy ta'lim muassasalari, 

moliya institutlari, biznes-inkubatorlar, akseleratorlar, investorlar, mentorlik tarmoqlari, 

raqamli platformalar hamda xususiy sektorning o'zaro hamkorligiga asoslangan kompleks 

model sifatida qaraladi. Bunday yondashuv yoshlarning tadbirkorlik faoliyatiga kirib kelishini 

jadallashtirish, innovatsion g'oyalarni tijoratlashtirish, yangi ish o'rinlarini yaratish va biznes 

subyektlarining uzoq muddatli barqarorligini ta'minlashda muhim omil hisoblanadi. 

Olimlardan Westhuizen yoshlar tadbirkorligini rivojlantirish masalasini tadbirkorlik 

ekotizimi konsepsiyasi asosida tadqiq etib, yosh tadbirkorning muvaffaqiyati faqat shaxsiy 

tashabbus yoki moliyaviy qo'llab-quvvatlash bilan emas, balki uni o'rab turgan tashqi 

muhitning uzviy faoliyatiga ham bog'liqligini ilmiy jihatdan asoslaydi. Muallif tomonidan ishlab 

chiqilgan “SHAPE Youth Entrepreneur Ecosystem” modeli yosh tadbirkorni ekotizimning 

markaziy subyekti sifatida ko'rib, uning atrofida oliy ta'lim muassasalari, davlat organlari, 

mentorlar, biznes hamjamiyati, investorlar, mahalliy hamjamiyat va boshqa manfaatdor 

institutlarning o'zaro hamkorligi yo'lga qo'yilishi zarurligini asoslagan[1]. 

Shu nuqtai nazardan, yoshlar tadbirkorligini rivojlantirishning mavjud institutsional 

imkoniyatlari hamda taklif etilgan yangi integratsiya elementlarini yagona iqtisodiy tizim 

sifatida o'zaro bog'lovchi takomillashtirilgan integratsiyalashgan ekotizim modeli ishlab 

chiqildi (1-rasm). 

1-rasm. Yoshlar tadbirkorligini rivojlantirishning takomillashtirilgan va 

integratsiyalashgan ekotizim modeli[7] 

Takomillashtirilgan integratsiyalashgan ekotizim modeli yoshlar tadbirkorligini 

rivojlantirishda ishtirok etuvchi davlat organlari, moliyaviy institutlar, ta'lim tizimi, biznesni 

qo'llab-quvvatlash infratuzilmasi hamda bozor institutlari faoliyatini yagona tashkiliy-iqtisodiy 

mexanizm asosida o'zaro bog'lashni nazarda tutadi. Mazkur modelning asosiy farqli jihati 

alohida faoliyat yuritayotgan institutlarni bir tizim doirasida integratsiyalash orqali 

resurslardan kompleks foydalanish va iqtisodiy aloqalarning uzluksizligini ta'minlashdan 

iborat. 

Hulosa 

Tadqiqot natijalari O‘zbekistonda yoshlar tadbirkorligini qo‘llab-quvvatlashning 

me’yoriy-huquqiy va institutsional asoslari izchil shakllanganini ko‘rsatdi. Davlat organlari, 

tijorat banklari, oliy ta’lim muassasalari, biznes-inkubatorlar, akseleratorlar, sanoat zonalari, 

texnoparklar va boshqa infratuzilma subyektlari tomonidan yoshlarning biznes 

tashabbuslarini moliyaviy, tashkiliy hamda maslahat jihatidan qo‘llab-quvvatlash imkoniyatlari 

kengaygan. Biroq mazkur institutlarning ko‘p hollarda o‘z funksional vakolatlari doirasida 

alohida faoliyat yuritishi xizmatlarning uzviyligi, resurslarning uyg‘un taqsimlanishi va yosh 

tadbirkorning biznes g‘oyasidan barqaror faoliyat yurituvchi korxonagacha bo‘lgan rivojlanish 

yo‘lini yagona tizim asosida boshqarish imkoniyatini cheklamoqda. 

Amaldagi ekotizim tahlili uning asosiy muammosi qo‘llab-quvvatlovchi elementlarning 

yetishmasligidan ko‘ra, ular o‘rtasidagi funksional va axborot integratsiyasining yetarli 

darajada yo‘lga qo‘yilmaganida ekanini asoslash imkonini berdi. Institutlararo ma’lumot 

almashinuvidagi uzilishlar, moliyalashtirish, mentorlik, infratuzilma va bozorga chiqish 

xizmatlarining bir-biridan ajralgan holda ko‘rsatilishi, ayrim vazifalarning takrorlanishi hamda 

natijadorlik ko‘rsatkichlarining yagona mezonlar asosida baholanmasligi mavjud resurslardan 

foydalanish samaradorligini pasaytiradi. Shu sababli yoshlar tadbirkorligini rivojlantirishning 

keyingi bosqichi yangi institutlarni ko‘paytirishdan ko‘ra, mavjud imkoniyatlarni yagona 

tashkiliy-iqtisodiy mexanizm asosida o‘zaro bog‘lashga yo‘naltirilishi lozim. 

